
БАСТАУЫШ СЫНЫПҚА АРНАЛҒАН «МУЗЫКА» ОҚУЛЫҚТАРЫ 
МАТЕРИАЛДАРЫНЫҢ ПСИХОЛИНГВИСТИКАЛЫҚ ТҰРҒЫДАН 

ОҚУШЫЛАРДЫҢ ЖАС ЕРЕКШЕЛІГІНЕ СӘЙКЕСТІГІ

Аннотация. Оқулық оқушылардың оқу материалын меңгеруге ықпал етіп, 
негізгі білім-білік дағдысын дамытуға, шығармашылығын одан әрі жетілдіре 
түсуге және өз бетімен білім алып ізденуіне толықтай жауап беретін құрал 
болып табылады. Мектеп оқулықтарына қойылатын өз талаптары бар. Бұл 
талаптар дидактикалық, әдістемелік және әдіснамалық, психологиялық-
педагогикалық жағынан қарастырылады. 

Жаңа бағдарламаға негізделген қазіргі мектеп оқулықтарының пәндік-
білімдік парадигмаға негізделген әрі репродуктивтік сипаттағы дәстүрлі 
оқулықтардан ерекшелігі қандай деген мәселе мақалада қарастырылады. 
Соның ішінде 2017-2020 жылдар аралығында «Атамұра» баспасынан жарық 
көрген «Музыка» оқулықтары алынды (Құлманов, т.б., 2017; Құлманов, т.б., 
2018; Құлманов, т.б., 2019; Оразалиева, т.б.2020). Білім беру деңгейінің 1-4 
сыныптарына арналған «Музыка» пәнінінің жаңартылған мазмұндағы Типтік 
оқу бағдарламасына сәйкес дайындалған оқулықтың оқушының қабылдауына, 
білім алуына және біржылдық оқу материалды еркін игеруіне жауап бере ала 
ма деген мәселе деректер арқылы талданып отыр. Сонымен қатар мақалада әр 
сыныпқа арналған Музыка оқулығының мазмұны оқушылардың білім сапасын 
арттыруда және жас ерекшеліктеріне сәйкес теориялық әрі практикалық 
ұғымдарды қалыптастыруда жүйелі берілген бе деген өзекті мәселелер 
айтылады. Мақалада Музыка оқулығындағы тапсырма мазмұны мен мәтіннің 
баланың қабылдауына сәйкестігі таладулар негізініде сипатталады.

Зерттеу жұмысының негізгі мақсаты – Музыка пәніне арналған оқулық-
тардың мазмұнын психолингвистикалық тұрғыдан анықтау. Сондай-ақ, оқулық 
мазмұнын басқа да елдегі оқулықтардың мазмұнымен салаыстыра отырып 
қарастыру. 

Түйін сөздер: психолингвистика, оқулық, қабылдау, оқушы, мәтін.

ПСИХОЛИНГВИСТИЧЕСКИЙ АНАЛИЗ СООТВЕТСТВИЯ 
УЧЕБНИКОВ ПО ПРЕДМЕТУ «МУЗЫКА» ДЛЯ НАЧАЛЬНЫХ 

КЛАССОВ ВОЗРАСТНЫМ ОСОБЕННОСТЯМ УЧАЩИХСЯ

Аннотация. Учебник является одним из основных средств обучения, 
способствующих усвоению учащимися учебного материала, развитию их 
основных умений и навыков, а также инструментом, способствующим развитию 
творчества и умения самостоятельного поиска знаний. Школьные учебники 
должны соответствовать определенным требованиям: дидактическим, 
психолого-педагогическим, методическим и методологическим.  

В статье рассматривается отличие современных школьных учебников, 
разработанных в соответствии с новой программой обучения, от традиционных 
учебников, разработанных в соответствии с предметно-образовательной 
парадигмой и носящих репродуктивный характер. 

Анализ проводится на примере учебников «Музыка», выпущенных 
издательством «Атамұра» в период с 2017 по 2020 годы (Кульманов, Т.Б., 2017; 
кульманов, Т.Б., 2018; кульманов, Т.Б., 2019; Оразалиева, Т.Б., 2020). В процессе 
анализа вышеуказанных учебников рассматривается вопрос о том, может 
ли учебник, подготовленный в соответствии с типовой учебной программой 
обновленного содержания предмета «Музыка» для 1-4 классов, отвечать за 
восприятие и свободное усвоение обучающимся учебного материала в течение 
всего учебного года.

В статье также рассматривается систематичность представления знаний 
и умений в содержании учебников по музыке для каждого класса и ее связь 
с повышением качества знаний учащихся и формированием теоретических 
и практических понятий в соответствии с их возрастными особенностями 
на примерах анализа соответствия содержания заданий и текста восприятию 
ребенка, а также содержания зарубежных учебников. Основной целью данной 
исследовательской работы является рассмотрение содержания учебников по 
предмету музыка для начальной школы с психолингвистической точки зрения.

Ключевые слова: психолингвистика, учебник, восприятие, ученик, текст.

CORRESPONDENCE OF “MUSIC” TEXTBOOKS FOR PRIMARY 
SCHOOL TO STUDENTS’ AGE CHARACTERISTICS FROM A 

PSYCHOLINGUISTIC POINT OF VIEW

Abstract. Textbooks are usually seen as a means of facilitating learning, helping the 
development of basic skills and abilities and enhancing students’ creativity and 
autonomy. Textbooks for school subjects have their own didactic, methodical and  
methodologic, psychological and pedagogic requirements. 

The article considers the question of how new school textbooks based on the new 
education program differ from traditional textbooks developed on the subject-based 
paradigm wih the accent on rote learning. «Music» textbooks for primary school 
(1-4 grades) published by «Atamura» in the period from 2017 to 2020 are analysed 
in this article (Kulmanov, T.B., 2017; Kulmanov, T.B., 2018; Kulmanov, T.B., 2019; 
Orazalieva, T.B., 2020).. The analysis aims to find out if «Music» textbooks for 
primary students developed in accordance with the updated curriculum can foster 
perception, understanding and lerning of particular topics during a school year. The 
article also considers the question whether the content of music textbooks for each 
level is systematic and helps improve the quality of students’ knowledge and form 
theoretical and practical concepts in accordance with students’ age characteristics. 
Correspondence of tasks and texts content in the textbooks to child perception is also 
taken into consideration. Aforementioned textbooks content is also compared to the 
content of the books for the same subject and level used in other contries.

Thus, the aim of the given research work is to determine if the the content of 
Music textbooks for primary school is suitable for primary students from the point 
of view of psycholinguistics. 

Key words: psycholinguistics, textbook, perception, student, text.

Кіріспе. Уақыт жылжып, қоғам ауысқан сайын адамзаттың сұранысы 
өзгереді, жаңа ұрпақ та өз заманына лайық жаңа дүниені игеруді талап етеді. 
ХХ ғасыр басында, 1927 жылы, мұғалім Мұстапа ұлы Сейіт-баттал: «Ең керегі 
қазір – оқу құралдары.... Алдымен бастауышқа, одан жеті жылдық мектептерге 
кітап даярлауымыз керек. Құр жел сөзбен бала білім ала алмайды... Орта 
мектептер де қазақ тілінде болсын деген қарар бар. Болсын дегенмен, өзінен-
өзі қазақша болып кетпейді. Оған да қазақша тілде құрал, қазақша білетін 
оқытушы керек. Олай болса, о керек, бұ керектің бәрінен де мектептерге кітап 
керек. Әрбір маман өзі қолданған ісін жақсы біледі... Енді біз, мұғалімдердің 
айтатынымыз: бізге оқытуға кітап керек» ‒ деп бала оқыту үшін оқулықтың 

аса маңыздылығын ескерткен өз мақаласын жариялады (Жубаева, 2013:288-
293]. Содан бері арада бір ғасыр уақыт өтті. Түрлі бағдарламалар дайындалып, 
соның негізінде оқулықтар шықты, қоғам оқулықтың маңыздылығын түсінді, 
оқушыларды оқулықпен қамтамасыз етуге мемлекет тарапынан арнайы 
қаражат бөлініп, оқулық мазмұнын уақыт талабына сай жаңғырту үшін түрлі 
жұмыстар жасалды.

Соған қарамастан қазіргі таңда Қазақстанда оқу әдебиеттерінің сапасы 
білім беру саласындағы ең күрделі мәселелердің біріне айналып отыр. Оқулық 
авторларына қойылатын нақты талаптардың толық болмауы, оқулық жазуды 
баспалардың ұлт болашағы ретінде емес, кейде қаражат көзі деп тануы, 
оқу әдебиеттерінің қысқа мерзімде асығыс дайындалуы, сынақтан өткізу 
мерзімінің қысқалығы, сараптама жасаушылардың кәсіби жеткіліксіздігі 
мен пікір бостандығының шектеулігі сияқты жағдайлар түрлі мәселелердің 
туындауына себеп болып отыр. Оқулық жазуға қойылатын жалпы талаптар 
болғанымен, автордың мектепте сабақ өткізіп, оқушымен тікелей жұмыс 
жасамауының салдарынан оқушының жас ерекшелігіне сай психологиялық 
жағдайын ескере алмауы оқулық сапасына кері әсер етіп отырғанын практика 
көрсетіп отыр. Оқушының мүмкіндігі мен уақытты ескермеу оқулықты шектен 
тыс күрделендіріп, толыққанды пайдалануға икемсіз етіп отыр. Мектепте сабақ 
40 минут. 5-10 минут ұйымдастыру, бағалауға кетсе, 30 минут материалмен 
жұмыс жасалады. Қазақстан мектептеріндегі бір сыныпта отырған оқушы 
санының көптігі де оқыту үдерісін баяулатып, оқулықта берілген материалды 
жан-жақты, тұтас игеруге кедергі келтіреді.

Оқулыққа қойылатын дидактикалық, әдіснамалық және әдістемелік, 
психологиялық-педагогикалық талаптардың бар. Осылардың ішінде психоло-
гиялық-педагогикалық келетін болсақ, төмендегідей беріледі:

- оқушылардың психологиялық, жас және жеке дара ерекшеліктері мен
қабілеттері;

- оқу материалдарының оқушылар үшін маңыздылығы;
- оқушылардың өздігінен білім алуға, дамуға ынталануы;
- оқушыларға оқу міндеттері мен тапсырмаларды, оқу материалдарын

меңгеру тәсілдерін таңдау мүмкіндігіннің берілуі; 
- позитивтік көңіл-күйдің сақталуын қамтамасыз ету, ынтасын қолдау;
- оқушылардың оқу процесін өзін-өзі бақылау мүмкіндігін қалыптастыру,

ойлау рефлекциясын жандандыру. Аталған психологиялық-педагогикалық 
талаптар қазіргі оқулықтарда қаншалықты сақталған?

Білім саласындағы осындай мәселелерді бағамдау мақсатында бастауыш 
сыныптардағы оқытылатын «Музыка» пәні зерттеу нысанына алынып, 
оқулықтағы мәтіндердің тіліне психолингвистикалық тұрғыдан қарастырылды, 
оқулықта берілген тапсырмалар жүйесі зерделенді.

Материалдар мен әдістер. Осындай мәселелерді талдау мақсатында, 
мақаламыздың зерттеу нысаны ретінде, 2017-2020 жылдар аралығында 
«Атамұра» баспасынан жарық көрген «Музыка» оқулықтары алынды 

(Құлманов, т.б., 2017; Құлманов, т.б., 2018; Құлманов, т.б., 2019; Оразалиева, 
т.б.2020). Оқулықтар білім беру деңгейінің 1-4 сыныптарына арналған 
«Музыка» пәнінінің жаңартылған мазмұндағы Типтік оқу бағдарламасына 
сәйкес дайындалған. Осы оқулықтардың ішіндегі мәтіндер мен тапсырмалар 
алынып, олардың тіліне психолингвистикалық талдау жасалды. Талдау 
нәтижесіне практикалық тұрғыдан көзжеткізу мақсатында орта мектептерге 
арнайы барып, «Музыка» пәніне қатысылды, пән мұғалімдерімен сұхбаттасып, 
талдау материалдары талқыланды.

Талқылау. Музыкамен қарым-қатынас жасау, бір жағынан жеке тұлғаның 
рухани дамуын, өзіндік өрістеуін жақсартса, екіншіден, музыкалық қызметтің 
ұжымдық түрі (хормен және ансамбль құрамында ән айту, бірлескен музыкалық 
ансамбльде ойнау т.б.) оқушылардың музыкалық-шығармашылық қызметінің 
дамып, қалыптасуын қамтамасыз етеді, оларды музыканы ұжымдық түрде 
сезініп, жақындастыра түседі (Дүкенбай, т.б. 2009). Музыкалық білім 
беру жүйесі (тәрбие, оқыту, дамыту) оқушының эстетикалық сезімін, 
көркемділікті, әсемдікті сезініп, түйсінуін өнер мен қоршаған ортаның бір-
бірімен үйлесімділігін арқылы эстетикалық ләззат алуына жағдай жасайды. 
Музыка өнерінің өзіне тән қоғамдық қызметі бар. Ол қызмет жас ұрпаққа 
музыкалық тәрбие беріп, оқыту барысында анықталады. Музыка өнерінің 
тұлғалық - өзгертушілік қызметін мынадан көрінеді: оқушының қандай 
музыкалық айналысқанына қарамастан, оның шығармашылық мінезінің 
қалыптасуына ықпал етіп, тұлға ретінде дамытады. Музыкамен шұғылдана 
отырып оқушы сезімдік, ерік-жігерлік, интелектуалдық қасиеттерді бойына 
жинайды, мінез-құлқында өзгерістер жүреді (Дүкенбай, т.б. 2009). Олай болса, 
музыка оқулығының баланың шығармашылыққа бейімделуіне, тұлға болып 
қалыптасуына ықпалы бар ма? Осы ретте Музыка оқулықтарына талдау 
жасалды. Бастауыш сыныпқа арналған «Музыка» оқулығының 2-4 сыныптарын 
авторлардың бір тобы ғана жасаған. Оқулық авторларының әр сыныпта түрлі 
емес, бірдей авторлардан құралуын тиімді деп есептейміз. Бұл өз кезегінде 
оқу материалдарын берудегі жүйелілікті қалыптастырады. Өткен сынып 
оқулықтарындағы берілген материалдарды авторлар жақсы білгендіктен, келесі 
сыныпта берілген білімді қайталата отырып, спиральды оқытуды жеңіл жүзеге 
асыра алады. Бала оқулық материалдарын оңай қабылдауы үшін оқулықтың 
мәтіні ғана емес, мәтіннен тыс апппаратының да маңызы зор. Салынған 
суреттердің анықтығы мен бояуының қанықтығына, суретте бейнелеген 
адамдардың эмоциясына оқушылардың ерекше назар аударатынын байқадық. 
Бірінші сынып оқулығындағы балаларға жол сілтеуші ретінде ұсынылған 
кейіпкер Жұлдызша 2-сыныпта басқа авторлар болғандықтан алынбаған. 
Үлкендер үшін бұл маңызды болмауы да мүмкін, алайда мұндай детальдар 
баланың назарынан тыс қалмайды.

1-сыныптың 33-сабағындағы 5-тапсырмада «Құлыншақ» әні берілген:
Күн нұрынан жаралғандай,

Асылым еркем.

Қылығыңа көз тоймайды,
Сөздерің әсем.

Арда елдің ерке өскен
Ар-намысы сен.

Ата-анаңның мақтанышы,
Қуанышы сен (Оразалиева, т.б., 2020).

Көріп отырғанымыздай ән балаға, сәбиге арналған, бірақ әнді суретпен 
көркемдегенде суретші кең даладағы құлынның, аттың суретін салған. Бұл 
оқушының мәтіндегі «құлыншақ» сөзінің ауыспалы мағынасын қабылдауға 
кедергі келтіреді. Себебі бала танымы визуальды элементті тез қабылдайды 
да, ән мәтінін суреттегі жылқы төлі құлыншаққа арналған деп түсінеді.

1-сыныпта «Он саусақ», «Сәлем мектеп», «Әнші балапан», «Балақан мен
алақан», «Тұлпарым» қатарлы балалар жасына лайық жақсы туындылар 
ұсынылған. Оқулықта бір сабақта 2-3 туынды беріп, олардың алғашқы 
шумақтары ғана алынып отырған. Одан қарағанда бір туындыны тұтас толық 
үйрену баланың тиянақты қалыптасуына, істі соңына жеткізе орындауына әсер 
етеді деп ойлаймыз. Әрі оқулықта алынған мәтін үзінді болса да, ой аяқталу 
керек, баланың ойын толық жүйелі жеткізуге дағдылануына да бұл әсер етеді. 
1-сыныптың 26-сабағында Ә.Бәйсеуовтің «Бауырсақ» әнінен төмендегі үзінді
берілген:

Әжем келді ауылдан,
Алақай-ау, алақай!

Әже бары жақсы ғой.
Қуанышы балақай.

Берілген шумақта ән тақырыбын ашатын бір тармақ жоқ. Сол сабақта 
З.Байделдинованың «Ақ дастархан» әні қосып ұсынылған. Бірінші сынып 
оқушысының 40 минутта екі әннің мәтінімен қатар жұмыс істеуі қиын, 
сондықтан бір әннің мәтінін ғана толығырақ алып, соның мәтінмен жұмыс 
жасау тиімді (Оразалиева, т.б., 2020).

1-сыныптың оқулығының алғашқа парағы Қазақстан Республикасының
Мемлекеттік Гимнімен басталады. Жалпы бастауыш сынып «Музыка» 
оқулықтарында әнұран туралы бірде-бір арнайы сабақ жоқ. Біз мақала жазу 
барысында Түркия мемлекетінің бастауыш сыныпқа арналған «Музыка» 
оқулықтарын арнайы талдап көрдік. 1-сыныптың алғашқы екі сабағы 
Мемлекеттік гимннің маңыздылығына, орындалу барысындағы оқушының 
өзін ұстауына, мәтіннінің дұрыс айтылуына арналған (Bengü Keziban, 
и.др., 2019). Түркия мемлекетіндегі «Музыка» оқулықтары тек ана тілінде 
жазылған, бағдарлама музыкалық білімді ұлттық танымды негізге ала отырып 
қалыптастыруға бағытталған (Bengü Keziban, и.др., 2019).

Қазақстандағы үш тілде қатар білім беру талабы да оқулықтардың мазмұнын 
күрделендіріп жіберген. 1-сыныптың 3-сабағында бірден ағылшын, қазақ, орыс 
тілдерінде қатар берілген «Twinkle, twinkle, little star» әнінің мәтіні оқушылар 
үшін күрделі (Оразалиева, т.б., 2020). Twinkle етістігі 1-сынып оқушысының 

сөздік қорында болмайды. Оның үстіне музыка пәні мұғалімі сияй, мерцай 
сияқты орыс тіліндегі етістіктерді оқушыға түсіндіру керек. Түсініксіз сөздер 
талданып, оқушы мәтінді дұрыс игермесе, бала санасы бұлыңғыр тартып, 
пәнге деген қызығушылығы азая бастайды. Бірінші сыныпта оқушының тек өз 
ана тілінде ғана білім алуы дұрыс деп есептейміз.

Оқулықтарды салғастыру үшін Folens баспасынан 2022 жылы 2-2 сыныптарға 
арналып шыққан ағылшын тіліндегі Info Music (Ақпартты музыка) оқулығын 
қарап шықтық (Patricia Flynn, et. аll, 2022). Ішкі мазмұн арасындағы үлкен 
айырмашылықты есепке алмағанда, қазақ тілінде екі сыныптың оқулығы 240 
бетті құраса, ағылшын тіліндегі оқулық 64 бетті ғана құрайды, төрт есе көп. 
Ағылшын тіліндегі Info Music пәннің атауында көрсетілгендефй, музыканы 
негізге ала отырып, баланың дүниетанымын кеңейтуге құрылған. Мәтін аз, 
баланың жас ерекшелігіне сай суреттке басымдылық берілген.

Сондай-ақ, оқулықтағы әрбір сабаққа ұсынылған материалдар сол сабақтың 
мазмұнына мейлінше жақын құрылуы керек. 1-сынып оқулығының 7-сабағы 
«Мен мектеппен танысамын» деген тақырыпқа құрылған. Осы сабақтағы 
таудың суретін беріп, «Тауды суретте. Егер сен сол таудың басында тұрып 
төмен қарасаң, жердегілер қалай көрінер еді?» деген тапсырманың берілуі, 
оқушы зейінінін шашыратады (Оразалиева, т.б., 2020).. Сонымен қатар 
тұтас композиция толық талданбағандықтан, «Науқас қуыршақ» сияқты 
бала психологиясына ауыр әнді 1-сыныпта жекелеп ұсынуды да тиімді деп 
санамаймыз.

Қазіргі оқулықтардағы сапасыз аударманың салдарыныан туындаған үлкен 
кемшілік − сөз тіркестерін калькалап тура аудару және қазақша сөйлемнің 
құрылымын бұзып жазу. 1-сыныптың 5-сабағы мынандай сұрақтармен 
басталған: Жұлдызша сенің өнерлі, әнші болғаныңды қалайды. Сенің сүйікті 
әнің қай ән? Сен білесің бе, осы әндерді кім жазады? (Оразалиева, т.б., 2020)..

Сенің сүйікті әнің қай ән? деген сөйлемде, ән сөзін екі рет қайталаудың 
орнына, Қандай әнді ұнатасың? десек дұрыс болады. Ал үшінші сөйлемнің 
құрылымы мүлдем қазақша емес. Сен білесің бе, осы әндерді кім жазады? 
деудің орнына Әннің әуенін кім жазады? десек жеткілікті.

4-сыныпта «Көк тудың желбіргені» «Ата-әже» «Қоғалы-ай», «Жау-жау,
жаңбыр!» сияқты балаларға арналған әндер орынды ұсынылған. Мазмұны да, 
тілі де ұлттық мектепте оқитын баланың жасына лайық сәтті берілген. Бірақ 
оқулықта бір сабаққа арналып ұсынылған материалдың көлемі тым ауқымды. 
Қандай шебер мұғалім, белсенді сынып болса да, жарты сағатта үш бірдей 
әннің мәтінімен жұмыс істеу, оны талдап, шығармашылық жұмыс деңгейіне 
көтеру уақыт тұрғысынан мүмкін емес.

Әрбір сабақтан кейін берілген Таныстырылымды қалай жақсартар едім? 
деген бағалауға арналған сұрақтың өзі абстрактылы. Сонымен қатар, сабақтың 
«Бағалау» бөлігіне ешқандай өзгертілмей ұсынылып отырған үш сұрақ бар:

1. Сабақта берілген тапсырмаларды қалай орындадым?
2. Орындағанда қандай қиындықтарға тап болдым?

3. Өз дайындығымды қалай жақсартар едім?
Әрбір сабақты тек осы сұрақпен бағалап, қорытындылап отыру, оқушы түгіл

оқытушысын да жалықтырады. Оқулықтағы материал жазылу керек болғаны 
үшін емес, сабақта нақты пайдалану үшін дайындалу керек. Тәжірибеге 
жарамсыз, қолданылмайтын элементтермен парақ санын толтыру, оқулықтың 
құндылығын азайтады.

Мысалы, 1-сынып оқулығының соңында оқулық картасы ұсынылған. 
Берілген кестенің соңғы бағанасы Негізгі біліктерге арналған. Әрбір бөлімнің 
бірінші сабағы мынандай негізгі білікті қамтиды: «Тосыннан қосыла отырып 
есіндегі қарапайым музыкалық материалды ұрмалы-шулы аспаптарда ойнап, 
ән айту». Сабақ мазмұны мен тапсырмаларына назар аударсақ, аталмыш 
білікпен арасындағы байланыс кейде сәйкес келмейді. Мысалы, 1-сабақтағы 
материалдар бұл білікті қалыптастыруға құрылмаған.

1-сыныптың 27-сабағында берілген «Қандай ырғақ?» әнінің музыкасын
жазған оқулықта Е.Хасанғалиев десе, YouTube каналына қойылған 
онлайн сабақта К.Қуатбаев деп көрсетілген (https://www.youtube.com/
watch?v=JZtUcViOJYQ.). Білім бағдарламасы бойынша жасалған контенттерде 
мұндай қателіктерге жол берілмеу керек.

Бастауыш сыныптың 3-4 сыныптарына арналған оқулықтардың ортақ 
проблемасы сабақтардың күрделілігінде. Сабақтардың көбінде 5-7 тапсырма 
берілген. «Атадан қалған жауһар жыр» тақырыбындағы 4-сыныптың 
11-сабағында жыр, жырау, жыршы терминдермен қабаттастыра терме,
термешіні де қарау сабақты күрделендірген (Құлманов, т.б., 2019). Осы
сабақтың ортасындағы 3-тапсырманың «Белгілі Бұқар жырау туралы ақпарат
ізде» деген шарты да тым жалпы. Оқушыға берілетін тапсырма пәнге тура
бағытталған болу керек, тым болмаса дереккөздері нақты ұсынылу керек.
Бұқар жыраудың тарихтағы орнын, қайраткерлік келбетін, әдебиеттегі салған
жолын санамалар болсақ, жырау жайлы сан түрлі материал табуға болады.
Бастауыш сынып оқушысына ішінен пәнге қатыстысын іріктеп алу қиындық
тудырады.

4-сынып 12-сабақта қатар берілген Естайдың «Құсни-Қорланы» мен халық
әні «Қоғалы-айды» да біз логикалық байланыстыра алмадық. Сабақта сал, сері 
ұғымын қайталатып, Естай Беркінбайұлы туралы ақпаратты дереккөздерінен 
өздерің ізде дегенше, оқушыға оқулықта толық мәлімет берілу керек сияқты 
(Құлманов, т.б., 2019).. Сабақ ортасында бала қандай дереккөзіне жүгіне алады. 
Ондай оқулықтан тыс дереккөзін қарастыруды талап ететін тапсырмалар үй 
жұмысы ретінде ғана берілгені дұрыс сияқты.

Ал «Мамандығым ‒ мақтанышым» атты 4-сыныптағы 14-сабақтағы мәтін 
10-11 жастағы оқушының жас ерекшелігіне сай емес. Әрі «Мамандығым ‒
мақтаным» атты өлең жолдарының, 3, 4-шумақтарында кейбір логикалық
қателер де кеткен. Мысалы;

Аспаз болсаң керемет,
Одан артық не керек?

Дәмді, мәнді тағамдар
Қуанышқа бөлемек.

‒ Бұл кім?
‒ Аспаз. (Құлманов, т.б., 2019).

Біріншіден, алғашқы жолда, Аспаз болсаң керемет деп алып, соңында бұл 
кім деп сұрақ қояды. Екіншіден, дәмді тағам болса да, мәнді тамақ деген ұғым 
тіліміз де жоқ. Бұл өлеңнің авторы басқа, кітап авторы емес деп уәж айтуымыз 
мүмкін, бірақ оқулыққа мәтін таңдауда асқан сақтықпен қарауды да естен 
шығармауымыз керек.

Мәтінде тыныс белгісін қойған кезде де ыждағаттылық танытқан жөн. 
4-сынып 15-сабақтың 1-тапсырмасында мынадай мәтін берілген: «Музыка
– ғажап әлем. Музыканы кім жақсы көрмейді? Қазақ халқы әрқашан музыка
өнеріне жақын болған». Екінші сөйлем мәтінге қарағанда, риторикалық
сұрақтан тұрады. Бірақ тыныс белгісі дұрыс қойылмағандықтан, оқушылардан
жауап күтіп тұрғандай әсер қалдырады (Құлманов, т.б., 2019:59)..

Осы сабақтың 3-тапсырмасында мәтіннен мынандай үзіндіні кездестіреміз: 
«Бір кезде ол аспаптың әдемі, нәзік дауысын естіп, тоқтап, аяғына дейін мұқият 
тыңдайды. Ұнаған аспабы – скрипка. Содан оның арманы скрипкашы болу 
екен». Мәтінде етістіктердің шақ категориясын дұрыс қолданбағандықтан, 
логикалық байланыс үзілген (Құлманов, т.б., 2019:61). Сондай-ақ осы 
сабақтың 4-тапсырмасында 1-сыныпта үйренген «Әнші балапан» әнінің қайта 
ұсынылуы, 16-сабақтың 2-тапсырмасында қайта қарастырылуы өзін ересек 
сынып сезіне бастаған оқушылардың үшін қызығушылығын оята қоймайтыны 
сөзсіз (Құлманов, т.б., 2019: 65). Спиральды оқытудың өзі оқушыны 
жалықтыратындай болмау керек.

4-сыныптың 17-сабағындағы 3-тапсырмада Мәскеудегі мергендер көтерілісі
туралы жазылған орыс композиторы М.П.Мусоргскийдің «Хованщина» 
операсының, Норвегиялық Эдвард Григтің «Утросы» мен С. Еркінбековтің 
«Отан таңы» шығармаларына зерттеу жүргізіп, бір-бірімен салыстырып, 
талдау жүргізу 10 жасар бала түгіл, кәсіби музыкантқа да оңайға түспесі 
белгілі (Құлманов, т.б., 2019: 74). Бұл тапсырма бала жасына лайық емес деп 
есептейміз.

4-сынып «Музыка» оқулығында берілген итальяндық композитор Антонио
Вивалдидің «Жыл мезгілдері» атты скрипкалық концертін талдаған 20-сабақты 
өте сәтті шыққан деп айта аламыз. Осындай күрделі шығарманы талдаудың 
өзі бір сабаққа жеткілікті деп ойлаймыз. Бірақ С.Еркімбековтің «Шат көңіл» 
атты әнінің қосылып берілуі сабақты сәтті қорытындылауға кедергі келтіріп 
тұр. Авторлар бір ғана оқулықта композитор С.Еркінбековтің «Дарқан дала», 
«Отан таңы», «Жалын биі», «Ақбұлақ». «Жел әуені», «Шат көңілі», «Асыл 
арман» сияқты шығармаларын қамтыған. Бір сыныпта бір адамның осынша 
шығармасын талдаудан гөрі әртүрлі композитор шығармаларын тақырыпқа 
сай қарастыра отырып, ол туралы ақпарат беру тиімдірек болар деп ойлаймыз.

4-сынып оқулығында А.Н. Скарбиннің «Прометей» симфониялық поэмасы,



198

Bulletin the National academy of sciences of the Republic of Kazakhstan

америкалық композитор Ч. Айвздың «Ғарыш пейзажы», француз композиторы 
Дидье Маруанидің «Симфониясы» қатарлы күрделі шетелдік туындылар да 
берілген.

Нәтижелер. Мектеп табалдырығын жаңа аттаған 1-сынып оқушысы үшін 
крещендо, диминуэндо, интерпретация, марш, полька, тембр, акцент, регистр 
сияты терминдерді үш тілде игеріп, олардың терминдік мәнін меңгеру қиын. 
Оқулықтың арнайы музыкалық мектепке емес, жай орта мектепке бағытталып 
жазылғанын ескерсек, «Музыка» оқулығындағы терминдер жүйесі тым 
күрделі.

2-4-сынып оқулықтарында берілген динамика, остинато, лад, штрих,
легато, нонлегато, сопрана, дискант, тенор, канон, увертюра, либеретто, сюита, 
симфониялық поэма, клавир, реквием, соната, партитура тәрізді күрделі 
музыкалық терминдердің бала жадында сақталып, игерілуі де қиын сияқты. 
Оқушы тек «Музыка» пәнімен айналыспайды. 4-сынып оқушысының өзінің 
ана тілімен қатар, ағылшын және орыс тілін, «Математика», «Әдебиеттік 
оқу», «Жаратылыстану», «Дүниетану», «Ақпараттық коммуникациялық 
технология», «Өзін-өзі тану», «Көркем еңбек» сияқты пәндерді де оқитынын 
ескерсек, баланың физикалық мүмкіндігін ескермеген мұндай ауыр жүктеме 
оның білімге деген қызығушылығын жоғалтады.

Қорытынды. Кез-келген ауыр жүктеме, сол пәнге салғыртықты тудырады. 
Оқушыда үйрендім, түсіндім, игердім деген іштей қанағаттанушылық сезімнің 
болмауы, оқуға деген ынтаны суыта беретінін ескеруіміз керек. Сондықтан 
да оқулық жазғанда барар межеміз айқын, көтерер жүгіміз де соған лайық 
болу керек. Оқулық бағдарлама негізінде жасалатындықтан, бағдарлама 
құрастырушы өз пәнін ғана емес, оқушы оқитын басқа пәнді де назарға 
алу керек. Бағдаламадағы тұтастық сақталуы оқушының функциональдық 
дамуына, материалды тиімді, жүйелі игеруіне тікелей ықпал етеді.

Ұсынылып отырған мақала гранттық қаржыландыру бойынша [ИРН: AR 
08855878] «Оқу әдебиеттерінің тіліне, мәтіндік және мәтіннен тыс аппаратына 
қойылатын психолингвистикалық талаптар» атты тақырып аясында жүргізілді.

